
66

Türkmenistanda innowasiýa tehnologiýalary. Ylmy-amaly elektron žurnal. 2024 - 4 (8)

SÜŇKLERIŇ  FIBROZ  DISPLAZIÝA  KESELINIŇ   
BEJERILIŞ  AÝRATYNLYGY

Juma Hojamyradow, 
Myrat Garryýew adyndaky Türkmenistanyň Döwlet lukmançylyk uniwersitetiniň 

Trawmatologiýa we ortopediýa kafedrasynyň assistenti, 
lukmançylyk ylymlarynyň kandidaty

Nyýazmyrat Batyrow, 
Myrat Garryýew adyndaky Türkmenistanyň Döwlet lukmançylyk uniwersitetiniň 

Trawmatologiýa we ortopediýa kafedrasynyň müdiri, 
lukmançylyk ylymlarynyň kandidaty

Kakajan Taňryberdiýew, 
Myrat Garryýew adyndaky Türkmenistanyň Döwlet lukmançylyk uniwersitetiniň 

Trawmatologiýa we ortopediýa kafedrasynyň assistenti

Gysgaça beýan

Süňkleriň fibroz displaziýa keseliniň monoossal görnüşiniň dogry bejeriş usulyny saýlap almakda, 
operasiýanyň göwrümini kesgitlemekde, şu güne çenli belli bir görkezmeler ýok. Şikesleri bejeriş 
halkara merkeziniň bölümlerinde 2020-2024-nji ýyllarda süňkleriň monossal fibroz displaziýasy keseli 
bilen bejergi alan 12-den 24 ýaş aralygynda bolan 28 näsagyň kompýuter tomografiýa barlaglarynyň 
netijelerine seljerme geçirilýär we olaryň hirurgiýa bejergisini 3D formatly kompýuter tomografiýa 
barlaglarynyň esasynda operasiýalaryň göwrümini kesgitlemek mümkinçiligi anyklanylýar. 3D 
göwrümli kompýuter tomografiýa barlaglarynda meýilleşdirilýän operasiýalaryň kompýuter 
tomografiýa ekranynda wirtual modelini döretmeklik, meýilleşdirilýän operasiýalaryň göwrümini 
kesgitlemäge, olaryň ýeňil we radikal geçirmeklige, operasiýalarda plastiki materiallaryň gerek 
boljakdygyny öňünden kesgitlemeklige ýardam berýänligi kesgitlenilýär.
Esasy sözler: fibroz displaziýa, monoossal, kompýuter tomografiýa, wirtual modeli.

Türkmen halkynyň Milli Lideri Gurbanguly Berdimuhamedowyň başda durmagynda işläp düzülen 
we gös-göni ýolbaşçylygynda üstünlikli durmuşa geçirilýän «Saglyk» döwlet maksatnamasynda 
sagdyn adamlaryň saglygyny saklamak, keselleriň öňüni almak hem-de olary wagtynda anyklamaklygy 
we bejermekligi saglygy goraýyş ulgamynyň esasy wezipeleri hökmünde kesgitlenilýär. «Saglyk» 
döwlet maksatnamasynyň esasy maksady, ýurduň ilatynyň saglygyny goramak boýunça toplumlaýyn-
ulgamlaýyn çäreleri geçirmek, keselçiligi düýpli peseltmek bilen, ilatyň ömrüniň dowamlylygyny 
artdyrmak bolup durýar (Berdimuhamedow, 2020; Berdimuhamedow, 2024; Berdimuhamedow, 
2007).

Süňkleriň fibroz displaziýa keseli kliniki akymynyň, anyklaýyş we bejeriş usullarynyň 
çylşyrymlylygy sebäpli, häzirki zaman lukmançylyk amalyýetiniň iň bir çylşyrymly we  agyr böleginiň 
biri bolup durýarlar (Hojamyradow, 2015; Зубаиров, 2008; DiCaprio, Enneking 2005). Keseliniň 
monooosal görnüşiniň dogry bejeriş usulyny saýlap almakda, operasiýanyň göwrümini kesgitlemekde, 
şu güne çenli belli bir görkezmeler ýok. Soňky döwürde özleşdirilýän 3D göwrümli KT barlaglarynyň 
süňklerde patologiki ojaklaryň ýerleşýän ýerlerine baglylykda amal etmeli operasiýalaryň göwrümini 
kesgitlemeklige ýardam berýänligi barda edebiýat çeşmelerinde maglumatlar çap edilip başlandy. 

(Hojamyradow, 2015; Андреев, Скворцов, Хасанов, Яшина, 2015; Федоров, Кармазановский, 
Цвиркун, Гузеева, Буриев, 2000; Enneking, 1986; Chapurlat, 2004).

Şikesleri bejeriş halkara merkeziniň bölümlerinde 2020-2024-nji ýyllarda süňkleriň monossal 
fibroz displaziýasy keseli bilen bejergi alan, 12-den 24 ýaş aralygynda bolan 28 näsagyň kesel 
taryhlary öwrenildi we KT barlaglarynyň netijelerine seljerme geçirildi. Biziň näsaglarymyzyň 1-nji 
suratdan görnüşi ýaly. 16 (57,2%) erkek adamlar, 12 (42,8%) zenan maşgalalar.

Biz 28 näsaga hirurgiýa bejergisini 3D formatly KT barlaglarynyň esasynda operasiýalaryň 
göwrümini kesgitlemek arkaly amal etdik. Köpgatlakly aýlawly kompýuter tomografiýa barlaglarynyň 
(KGAKT) ulanylmagy patologiki ojaga köptaraplaýyn häsiýetnama bermeklige, amal edilmeli 
operasiýalaryň göwrümlerini kesgitlemeklige ýardam berdi. Bu näsaglara Siemens şereketiniň 
Somatom Emotion 6 KT enjamynda 3D formaty doly dikeltmek maksady bilen kompýuter  tomografiýa 
(KT) barlaglary gatlaklaryň galyňlygy 1, 25 mm geçirildi. KT barlaglary 9 näsaga but süňküniň,  
11 näsaga uly injik süňküniň, 2 näsaga bilek süňküniň, 5 näsagda çigin süňkleriniň, 1 näsaga daraklyk 
süňküniň patologiýasy boýunça geçirildi.

1-nji surat. Näsaglaryň jynsy boýunça bölünişi

KT barlaglarynda näsaglaryň ählisinde süňk ýiliginiň kanalynyň bulaşyk aýna görnüşli 
giňelmegi sklerozlaşan ojaklar anyklanyldy. Patologiki ojak 21 näsagda süňküň merkezinde ýerleşip, 
bu süňkleriň kortikal gatlagynyň ýukalyp başlanlygy anyklanyldy. 7 näsagda patologiki ojak süňküň 
gyrasynda ýerleşen, olaryň kortikal gatlagy örän ýukalyp, 2 näsagda zeper ýetme netijesinde doly 
ýyrtylanlygy anyklanyldy. Patologiki ojaklar 17 näsagda süňkleriň diafiz böleginden ösüp başlap, 
metafiza ýaýranlygy anyklanyldy. Biziň gözegçilik eden näsaglarynyzda patologiki ojaklaryň 
ölçegleri 4 sm-den 15 sm çenli boldy. 16 näsagda patologiki ojaklaryň içinde birnäçe kistoz ojaklar, 
hekleşen meýdanjyklar anyklanyldy.

KT barlaglarynda zaýalanan ojagyň ölçegi, gurluşy, daşky dokumalara gatnaşygy kesgitlenilip, 
hirurgiki kesimi patolokiki ojagyň haýsy tarapyndan amal edilmelidigi hem meýilleşdirildi. Bu maksat 
bilen patologiki ojagyň deňinde näsagyň derisinden zaýalanan ojaga çenli aralyk ölçelip, onuň süňke 
iň ýakyn ýeri bellenilýär we hirurgiýa kesimi şol bellik boýunça amal edilýär. Süňkiň zaýalanan 
ýerleriniň ölçegleri dikligine, keseligine we çuňlugyna ölçenilýär. Süňküň diwarlarynyň kadaly 
ýerleriniň galyňlygy mm-de ölçelip, onuň kesilip aýrylmaly böleginiň KT modeli operasiýadan öň 
döredilýär.

2-nji surat. KT barlagynda operasiýanyň göwrimini meýilleşdirmek

Bu maksat bilen KT ekranynda zaýalanan ojagyň kesilip aýrylmaly ýeri doly hasaplanyp 
aýrylýar (3-nji surat). Amal ediljek operasiýanyň döredilen modelinde zaýalanan süňküň galan 
bölegine goşmaça berkitme gerek boljagy hem öňünden kesgitlenilýär. Soňra şol model boýunça 
degişli operasiýalar amal edilýär.

3-nji surat. KT barlagynda amal edilen wirtual operasiýa

Näsaglaryň 19-a (67,8%) 3D göwrümli KT barlagynda patologiki ojagyň ölçegleri, gurluşy 
kesgitlenilip, hirurgiki kesimi patologiki ojagyň haýsy tarapyndan amal edilmelidigi meýilleşdirildi 
we ekskohliasiýasy operasiýasy amal edildi. Olardan 11 sany näsaga operasiýa emele gelen süňk 
boşlugyny autosüňk bilen berkitmek arkaly amal edildi. Süňkleriň ekskohleasiýa operasiýasynda 
osteotomiýa patologiki ojagyň periosta has ýakyn duran ýerinden amal edildi.

Süňk kanaly patologiki ojagyň ýokary we aşak tarapyndan deşilip açyldy hem-de doly dikeldildi. 
Süňk boşlugynyň galan diwarlary tutuşlygyna arassa süňke çenli gyryldy, elektrokoagulýator bilen 
arassalandy we H2O2, 96С spirt erginleri bilen ýuwulyp arassalandy. 9 näsaga KT ekranynda degişli 
ölçegler geçirilenden soň patologiki ojagyň gyralaýyn rezeksiýasy operasiýasy amal edildi. Süňkleriň 
gyralaýyn rezeksiýasy operasiýasyndan soň emele gelen süňk boşlugyny autosüňk bilen berkitmek,  
2 näsagda goşmaça metal plastinalar bilen berkitmek arkaly amal edildi.

NETIJE

1. Süňkleriň fibroz displaziýasy keseliniň esasy bejergisi hirurgiýa usuly bolup, süňkleriň 
ekskohleasiýa we gyralaýyn rezeksiýasy operasiýalary zeperlenen süňkleriň bitewiligini saklamaklyga 
we funksialaryny doly dikeltmäge mümkinçilik berýän radikal bejergi hasap etmek bolar.

2. 3D göwrümli KT barlaglarynda meýilleşdirilýän operasiýalaryň KT ekranynda wirtual modelini 
döretmeklik, operasiýalary ýeňil we radikal geçirmeklige, operasiýalarda plastiki materiallaryň gerek 
boljakdygyny öňünden kesgitlemeklige ýardam berýär.

